
9 - 11 кластар өсөн интернет-олимпиада  тест һорауҙары
1. Аҫта упҡын, өҫтә күк тын,

Бер хәүефлән, бер кинән…

Ҡайсын йырлай, мин йәнемде

Усымда тотоп киләм (М. Кәрим). М. Кәримдең ошо шиғырынан өс төрлө тел күренешен билдәләргә: 1) морфологик үҙенсәлекте; 2) һүҙҙәрҙең лексик үҙенсәлеген; 3) һүҙбәйләнештәрҙең лексик үҙенсәлеген.

2. Айға мендем, ай нуры менән ҡойондом, уйнаным,

Күп һөйөндөм, һөйөнөс менән туйындым, туйманым.

Туйманым, айҙан уҙып, мендем ҡояшҡа ашҡынып,

Юҡ, шулай ҙа булманы ташҡын күңелде баҫтырып (Ш. Бабич).

Шиғырҙағы аҫтына һыҙылған һүрәтләү сараларының төрөн билдәләргә, мәғәнәләрен аңлатып яҙырға.

3. Елбер-елбер толомоңдо елпеп,

Килеп еттеңдәме, Яҙһылыу!?

Толомоңда нисә төрлө гөл бар,

Уны һүттеңдәме, Наҙһылыу!?

Селтер-селтер аға ҡар һыуҙары

Баҫҡан эҙҙәреңдән, Яҙһылыу.

Бөрөләр ҙә, ана, күҙен асҡан

Йомшаҡ елдәреңдән, Наҙһылыу  (Ә. Таһирова). Парлашыу юлы менән яһалған һүҙҙәрҙең ниндәй мәғәнәле һүҙҙәрҙән яһалыуын билдәләп, аңлатып яуап яҙырға.

3. Сейәле тау…

Йүкә урманы…

Бәпкә үлән баҫҡан урамы…

Ҡышҡы көндөң һалҡын бураны…

Мин ошонда, дуҫтар, тыуғанмын (Ә. Атнабаев). Шиғырҙа ниндәй конструкциялар, аңлатып яҙырға. 

4. Сабырлыҡтың бөйөк үрнәге һин.

(Сабыр төбө – һары алтындан).

Был донъяла бик күп нәмә һары:

Йырсы һандуғастар, усаҡтағы ялҡындар,

Яҡындарҙың хыянаты һары,

Көҙөн һары ҡайын япрағы,

Ҡайын япрағындай һары була

Кешеләрҙең моңло аһ-зары (Ә. Атнабаев).
Һөйләмдә ике нөктәнең ҡуйылышын аңлатып яҙырға.

6. Аң булығыҙ: күңелем биктәренән

   Хыял толпарҙарын сығарам.

   Нуҡталарын алып, төнгө күккә

Йондоҙ утлатырға ебәрәм.

Кемгә кәрәк, шулар ҡороҡ тотоп

Килеп етһен толпар һайлауға:

Таң һарғайыу менән мин уларҙы

Әйҙәп төшөрөрмөн һыулауға.

Йоҡламағыҙ шул саҡ: оҡшағанын

Һайлап алып, ҡороҡ һалығыҙ.

Башын сайҡай-сайҡай ҡаршы килер

Үҙегеҙгә яҙған малығыҙ (М. Ямалетдинов). Аҫтына һыҙылған һөйләмдәр составы буйынса ниндәй?

7. Бир һин миңә, яҙмыш, барын да бир:

Көндөҙ – ҡояш, төндә айын бир,

Борма-борма барыр юлымды бир,

Юл ситенә ап-аҡ ҡайын бир…

Ҡайғырырға ҡара ҡайғымды бир,

Шатланырға яҡты шатлыҡ бир,

Иң яратҡан ауыр эшемде бир

Һәм, эшемә ҡарап, ҡашыҡ бир.

Йылы яҙҙар, уҫал ҡыштар бир,

Ҡыштарҙан да уҫал дуҫтар бир.

Дуҫтарымдың ҡәҙерен белер өсөн,

Дуҫтарымдан күберәк дошман бир.

Ғүмер буйы янып көйөр өсөн

Мөхәббәт бир…

Бөгөн биралмаһаң,

Иртәгә бир – көтөрмөн.

Тик береһен дә ярым-ярты бирмә,

Бөтөнләйгә бир һин – бөтөнөн (Ә. Атнабаев). Һөйләмдә ни өсөн ике нөктә ҡуйылған?

8. Уртансы бисә Ғәзимә, ғәҙәттәге һытыҡ сырайы менән Мәғфүрәгә һүҙ ҡушмай, ҡабағын тексәйтеп бер генә күҙ һалды ла, үҙ алдына ҡуйылған бер оло табаҡ итте турауында булды (Һ. Дәүләтшина). Аҫтына һыҙылған һүҙҙең мәғәнәһен аңлатырға,

 Һәҙиә Дәүләтшина ниндәй тел күренешен ҡулланған?

9. Ҡайнар-ҡайнар ҡабарып,

Ҡалҡып килгән болоттай,

Күҙ күремдән күренеп,

Ҙур япраҡлы ағастай, 

Күгәреп ятҡан Уралтау

Ботағы алтын алҡалай,

Япрағы көмөш тәңкәләй, 

Һыны һылыу егеттәй,

Тамыры ташҡа ереккән;

Ҡарағай, имән, ҡайыны – 

Бары ла һөйгән Уралтау.

… Һылыу ҡыҙҙай биҙәнеп,

Дошман күҙен ҡыҙҙырып,

Яу астырған Уралым…

(«Ай Уралым, Уралым»). Бирелгән ҡобайыр юлдарының идея йөкмәткеһе, художество һәм грамматик үҙенсәлеге ниндәй саралар менән сағылдырылған?

10. Яҡыным, тип, яҡыныңа инанмағыҙ,

Дошманлыҡ был заманда – ҡарындаштан (М. Аҡмулла). Һөйләмдең схемаһын төҙөргә, төҙөлөшө буйыса ниндәй һөйләм, аҫтына һыҙылған һүҙгә тулы морфологик анализ яһарға.

11. Аҫтына һыҙылған һүҙҙәрҙең яһалышын билдәләгеҙ, һөйләмдә башҡарған вазифаларын дөрөҫ билдәләргә:

Ҡупшы ҡыҙҙай шишмә аға сылтырап,
Алыҫта монар ята тонйорап.
Турғай сырлап, былбыл йырлап һайраша,

Теле сыҡҡан йәш балалай былдырап (М. Аҡмулла).

12. Түбәндәге шиғыр юлдарында ниндәй морфологик үҙенсәлек сағылдырылған, һәм был конструкция нисек атала?
Ҡала сире һеңде аҡылыма,

Йөрәгемә, бөтә тәнемә,

Кейемемә, атлап йөрөшөмә,

Һөйләшемә, ғәҙәттәремә… (Ә. Атнабаев).
13. Беҙҙең өйҙә бер сыбыҡ бар ине,

Ҡыҫтырылған ине матсаға.

(Ул ҡоралһыҙ мөмкин булмағандыр

Ете-һигеҙ бала сағаға) (Ә. Атнабаев).

 Бирелгән һөйләмдә ниндәй конструкция йәйәләр эсенә алынған, уй-фекергә ниндәй мөнәсәбәтте белдереү өсөн ҡулланылған? Аңлатып тулы яуап яҙырға.

14. Был донъяла бер һин генә түгел,

Һине яратыусы мин дә бар,

Тик мин генә түгел, 

                                    тағы берәү – 

Һин яратҡан кеше – 

                                    ул да бар (Ә. Атнабаев).

Аҫтына һыҙылған һүҙбәйләнеш һөйләмдә ниндәй синтаксик функция үтәй, аңлатып яҙырға:

15. Түбәндәге һөйләмдәрҙән төрлө һынландырыу (һүрәтләү) алымдарын табып, уларҙың нисек аталғанын билдәләп, тулы яуап яҙырға: Бына оҙаҡ-оҙаҡ көттөрөп төн дә килде. Инде тәүге әтәстәр ҙә хәбәрләшеп алды. Нәҡ ошо мәл Түбән остан тулҡын-тулҡын булып гармун моңо ағылып килде… Башта ул кемгәлер йомшаҡ ҡына, яғымлы ғына һуҙып өндәшкәндәй булды, унан һуң ярһып-ярһып эс серҙәрен һөйләргә кереште, бара торғас, нимәлер инәлергә, ялбарырға, үтенергә тотондо, аҙаҡ килеп, үкереп илап ебәрҙе, ҡапыл тынды ла быуылып-быуылып үкһеп алды. Юҡ, гармун үҙ йәшенән үҙе сәсәмәне. Ул саҡ ҡына тын алды ла, ашҡынып-ашҡынып һайрай, төнгө ғаләмгә үҙенең буласаҡ шатлыҡтарын, өмөттәрен, күкрәгенә һыймаҫ дәрттәрен һибә башланы (М. Кәрим).
16. Мәғәнәләре, вазифалары менән бер-береһенә яҡын, шул уҡ ваҡытта бәйләнеү юлдары менән генә айырыла торған һүҙбәйләнеш, һөйләмдәр нисек атала, дөрөҫ яуапты билдәләргә:

А) синтаксик (грамматик) синонимдар

Б) тиң киҫәктәр
В) теҙмә ҡушма һөйләмдәр

Г) йәнәшәлек бәйләнеше

17. Түбәндәге шиғырҙа һүрәтләү (тасуирлау) ниндәй саралар ярҙамында яһалған, һәм был һүрәтләү саралары нисек атала, дәрәҫ яуап яҙырға:

Был осрашыу ике йәш күңелдә

Иң матур һәм ауыр таң булған.

Матур – сөнки улар осрашҡандар,

Ауыр – улар мәңге айырылған  (Ғ. Сәләм).
18.  Түбәндәге шиғырҙа «ҡыҙыл» һүҙе ниндәй мәғәнәләр бирә? Автор ниндәй маҡсат менән ҡулланған? 
«Ҡыҙыл» һүҙҙәр һөйләй был, тип,

Уйлама, ҡустым, яңылыш.

Ҡыҙыл булһын, зәңгәр булһын

Һөйләгән һүҙҙәребеҙ,

Йөҙгә ҡыҙыл килтерерлек

Булмаһын эштәребеҙ! (Ә. Атнабаев). 

19. Күркәм әҫәрҙәрҙә ысынбарлыҡтағы күренештәрҙе баҙыҡ та, һынлы ла итеп төрлө буяуҙар менән тасуир итә алырлыҡ телмәр саралары нисек атала?
20. Әҙәби телгә ҡабул ителмәгән, ерле һөйләштәр өсөн генә хас, боронғо ырыу-ҡәбилә телдәренең үҙенсәлектәренә йәки башҡа халыҡтар менән күрше йәшәү нигеҙендәге үҙгәрештәргә бәйләнгән һөйләштәр нисек атала?
